
Enformaziuns y Comunicaziuns

Iolan: Le grup Franz Xaver i dij iolan a düć canć chi co à cumpré val’ pal marćé de 
benefiziënza y chi co à fat spënores. Ensciö àn podü mené demez 700,00€ al’assoziaziun 
”Helfen ohne Grenzen”, y mëter da pert na soma por despaié les spëises. Iolan y Dio 
s’al pàii.

KVW Seniorenclub: Por la festa de Santa Maria dai Ciöf, arjignarà endô le seniorenclub 
strausc de erbes de medejina, co gnarà portês a benedì y spo dês ca por na spënora co 
và a fin de bën, por na familia co à debojügn de aiüt. Chëres co sciafiass da gnì a daidé 
fà chisc strausc, è periades da jì le vëndres ai 14 d’agost dales 13:00 ennant jö da Lidia. 
Iolan.

Consëis de formaziun: Le Sorvisc Formaziun Val Badia lascia alessëi che al vën endô 
motü adöm le picio codejel dles manifestaziuns co sarà tla Val Badia dertan l’altonn. 
Les uniuns y assoziaziuns è periades da dé ete les manifestaziuns sön la plata internet 
www.manif.it, o da les condü o comuniché tal Sorvisc Formaziun t’Istitut Ladin a San 
Martin (0474/523110 - damané dô Stephan Ploner). Cösc prëibel anter i 20 d’agost. Les 
manifestaziuns co vën menades ete dô cösta data, roarà mâ plü te internet.

Sorvisc ai Jogn/1: Le Sorvisc ai Jogn Val Badia lascia alessëi che l’ofize ta Picolin sarà 
slüt dai 10 ai 14 d’agost.

Sorvisc ai Jogn/2: Eniann po le Sorvisc ai Jogn festejé sü 30 agn d’ativité. Por cösta 
ocajiun vëgnel motü da jì en concurs de fotografia sot al tema ”Jonëza è...” Le regolamont 
y dötes les enformaziuns è da ciafé te internet sön www.jogn.org. Termo da mené ete les 
fotografies è i 31 d’otober 2015.

Dal Vagnele dô San Jan 6, 41 - 51
Te chël tomp 41groforâ i iüdes cuntra Gejù, deach’al â dit: Iu 

sun le pan co è gnü jö dal cì. 42Y ai dijea: Ne n’è nia cösc Gejù, 
le Fi de Ojep, de chël ch’i conesciun le pere y la oma? Cô pòl 
pa śën dì: Iu sun gnü jö dal cì? 43Gejù ti à dit: N’orede groforé! 
44Degügn ne sciafia da gnì da me, sc’al n’è nia le Pere, chël co 
m’à orćé, co m’al condüj da me; y iu le ressoriarà l’ultimo dé. 
45Al stà scrit pai profeć: Y düć sarà scolari de Dio. Vignönn, co ascuta le Pere y tol sö so 
ensegnamont, gnarà da me. 46Degügn n’à odü le Pere ater co chël co è da Idio; mâ chël à 
odü le Pere. 47Amen, amen, i ves diji: Chël co crëi, à la vita eterna. 48Iu sun le pan dla vita. 
Parora dal Signur. - Lalt a té, Gejù Crist!

Chël co crëi, à la vita eterna!

Por Santa Maria dai Ciöf
Chel Bel Dio ćiara ćina jö al bas y alza 

sö ćina tal plü alalt. Cösta è na gran 
consolaziun por chi co è sciürês sö na 
pert, por chi che al ti vën gonot ćiaré 
con desprisc, y tal medemo tomp èl na 
racomanaziun por i potënć; por chi co s’à 
enstësc motü alalt, proenn da abiné sö 
podëi y richëza materiala. Maria enstëssa 
ćianta tal Magnificat che Chël Bel Dio 
rodosarà sotissora nosc ponsier de ”gran”.




